
    నెలవంక నామంబు సలలితంబుగ నుండి

                    తిరుచూర్ణ మామీఁదఁ దీర్పుచేసి

తే. ఓరచూపుల విటులఁ దా నూరడించి

    గిల్కుమెట్టెలరవరవల్ గుల్కరింపఁ

    జిలికి చేసిన తామ్రంపుఁజెంబుఁ బూని

    వీథి నేతెంచె సాతానివేడ్కలాఁడి.

అట దుకాణమునఁ దమలపాకులు కొనఁబోయి చెప్పినది—

చ. తొలకరిమించుఁదీవగతి తోఁప దుకాణముమీఁద నున్న య

    య్యలికులవేణితోఁ దములపాకులబేరము లాడఁబోయి నే

    వలచుట కేమి శంకరునివంటిమహాత్ముఁడు లింగరూపియై

    కులికెడు దానిగబ్బిచనుగుబ్బలసందున నాట్య మాడఁగన్.

ఉ. అంగడివీథిఁ బల్లవుల కాసగ మామిడిపండు లమ్ముచున్

    జంగమువారిచిన్నది పిసాళితనంబునఁ జూచెఁబో నిశా

    తాంగజబాణకైరవసితాంబుజమత్తచకోరబాలసా

    రంగతటిన్నికాయముల రంతులు సేసెడు వాఁడిచూపులన్.

సీ. బాలేందురేఖసంపద మించి విలసిల్లు

                    నొసటితళ్కులనీటు నూఱు సేయు

    భ్రమరికాహరినీలచమరవాలములఁ బోల్

                    వేణీభరముచాయ వేయు సేయు

    దర్పణద్విజరాజధాళధళ్యప్రభ

                    లపనబింబస్ఫూర్తి లక్ష సేయుఁ

    కోకహాటకశైలకుంభికుంభారాతి

                    కుచకుంభయుగళంబు కోటి సేయు

తే. జఘనసీమకు విలువ లెంచంగ వశమె

    దీనిసౌందర్యమహిమంబు దేవుఁ డెఱుఁగుఁ

    నహహ! యెబ్భంగి సాటిసేయంగ వచ్చు

    భావజునికొల్వు జంగముభామచెల్వు.

		 ఈ పేజీలో చివరి మార్పు 24 జనవరి 2021న 13:54కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

